QARA QIZ

Menim şinelime baq, qara qız.

Etegimde qılıç izi tolğan.

İpranğan ceplerimde yalıñız

Eki sigarlıq mahorka qalğan.

Al, birini tart! Qızıl kazaktan

Yolculıqta bahşış olsun saña!

Al, yaq sigarıñnı; men uzaqtan

Köyümni sağınıp kelem, inan maña.

Qara qız indemey sözlerime...

Duyam, yürekte nice dertler bar.

Közlerini tike közlerime,

Tüşünem, kim bile neler sorar.

– Köyüñe qaytasıñmı, çervonnıy?

Meni de añarsıñ tuvğanlarğa.

Aytırsıñ,– kelgende çingeneni

Kördim, selâm etti sorağanlarğa.

Menim de tuvğanlarım bar edi

Şu biçare Bessarabiyada.

Mekânımız mezarday tar edi,

Aç taşladım, qaldılar taborda.

Zalageda köyünde tuvdım men,

Babam rumın edi, anam ğurbet.

Serseriy ömürden töñüldim men,

Duraq viran oldı, uçtı qısmet.

Poyezd tura. Soñra köçe kene,

Yuqusızım, lâkin yuqum kelmey.

Qara qızğa deyim – söylesene,

Ne coşasıñ, beñziñ nege terley?

Qara qız tura, tışarı baqa,

Tışarıda çamlıqlar, özenler.

O, közler! O, közler qalbimni yaqa,

Gidi, yürekni tel-tel etken közler!

